
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ 
ՈՐՈՇՈՒՄ
___ __________ 2015 թվականի թիվ ___ Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ՕԳՈՍՏՈՍԻ 2-Ի N 1009-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ


Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2012 թվականի օգոստոսի 2-ի ««Հանգրվան» պետական ոչ առևտրային կազմակերպություն ստեղծելու, Հայաստանի Հանրապետության 2012 թվականի պետական բյուջեում վերաբաշխում, Հայաստանի Հանրապետության կառավարության 2011 թվականի դեկտեմբերի 22-ի N 1919-Ն որոշման մեջ փոփոխություններ կատարելու և Հայաստանի Հանրապետության աշխատանքի և սոցիալական հարցերի նախարարությանը գումար հատկացնելու մասին»  N1009-Ն որոշման (այսուհետ` որոշում) մեջ կատարել հետևյալ լրացումները և փոփոխությունը.
1) որոշման 2-րդ կետի 2-րդ ենթակետի «գ» պարբերությունը «նրանց» բառից հետո լրացնել «զբաղվածության ապահովման և այլ» բառերով.
2) որոշման 2-րդ կետի 2.1-ին ենթակետի «բ» պարբերության «2013 թվականի օգոստոսի 1-ի N 894-Ն» բառերը փոխարինել «2015 թվականի սեպտեմբերի 10-ի N 1069-Ն» բառերով.
3) որոշումը լրացնել հետևյալ բովանդակությամբ նոր` 2.1-ին և 2.2-րդ կետերով. 
«2.1 Թույլատրել «Հանգրվան» պետական ոչ առևտրային կազմակերպությանը իրականացնել ձեռնարկատիրական գործունեության հետևյալ տեսակները՝
1) պարենային մթերքների արտադրություն և վաճառք.
2) ագարակային տնտեսություն (անասնապահություն, խոզաբուծություն թռչնաբուծություն և այլն) և դրանից ստացված մթերքների վաճառք:
2.2 Սահմանել, որ աշխատողների առնվազն 50 տոկոսը պետք է լինեն սոցիալական բնակարանային ֆոնդի կացարանների բնակիչները:»:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:




ՀՀ աշխատանքի և սոցիալական հարցերի նախարար Արտեմ Ասատրյան





ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ՕԳՈՍՏՈՍԻ 2-Ի N1009-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՈՐՈՇՄԱՆ ՆԱԽԱԳԾԻ 
	Իրավական ակտի հիմնավորումը

	1.
	Անհրաժեշտությունը

	
	ՀՀ կառավարության 2012թ. օգոստոսի 2-ի N1009-Ն որոշմամբ սահմանվել են «Հանգրվան» ՊՈԱԿ-ի (այսուհետ` ՊՈԱԿ) նպատակները, որոնցից են սոցիալական աջակցության ծրագրերով նախատեսված բնաիրային, վերականգնողական, տեխնիկական միջոցների և այլ օժանդակ սարքերի բաշխման ծառայությունների մատչելիության ապահովումը, սոցիալական տան կացարաններում բնակվելու իրավունք ունեցող անձանց ՀՀ օրենսդրությամբ սահմանված կարգով կացարանի և այլ սոցիալական ծառայությունների տրամադրման կազմակերպումը, բնակիչների իրավունքների և օրինական շահերի պաշտպանության, նրանց սոցիալական խնդիրների լուծմանն աջակցության կազմակերպումը և այլն:
Սոցիալական տան կացարաններում բնակվող անձանց սոցիալական խնդիրների արդյունավետ լուծման նպատակով, Որոշման նախագծով, առաջարկվում է լուծել  սոցիալական բնակարանային ֆոնդի բնակիչներին աշխատանքի տեղավորման հնարավորություններ ստեղծելու հարցը` ՊՈԱԿ-ին գյուղատնտեսական բնագավառում ձեռնարկատիրական գործունեության որոշակի  տեսակներով զբաղվելու հնարավորություն տալու միջոցով: Միաժամանակ, գյուղատնտեսական բնագավառում ձեռնարկատիրական գործունեության արդյունքում ստացված մթերքների վաճառքից ստացված միջոցներով ՊՈԱԿ-ը կհոգա նաև իրեն հանձնված գույքի վերանորոգման կարիքները:

	2.
	Ընթացիկ իրավիճակը և խնդիրները

	
	Սոցիալական տան կացարանները գտնվում են ՀՀ տարբեր մարզերում, իսկ սոցիալական կացարան ստացող շահառուները տարբեր սոցիալական խմբերին պատկանող անձինք են, որոնց մեծ մասը մանկական խնամակալական կազմակերպությունների շրջանավարտներ և առանց ծնողական խնամքի մնացած երեխաներ են:
ՊՈԱԿ-ի գործունեության երեք տարիների աշխատանքային փորձի արդյունքում պարզ է դարձել, որ բնակարան ստացած շահառուներից ոչ բոլորին է հնարավոր լինում ապահովել աշխատանքով, որի արդյունքում շահառուները չեն կարողանում լուծել նվազագույն կենցաղային խնդիրներ: Աշխատանքի սակավությունը խոչընդոտ է հանդիսանում, որպեսզի մանկական խնամակալական կազմակերպությունների շրջանավարտները և առանց ծնողական խնամքի մնացած երեխաները հրաժարվեն ՀՀ տարբեր մարզերում իրենց հատկացվող սոցիալական կացարաններից: Այդ տարիների ընթացքում ՊՈԱԿ-ը համագործակցել է տարբեր հասարակական, մասնավոր, ձեռնարկատիրական գործունեություն ծավալող կազմակերպությունների հետ, որի արդյունքում հնարավոր է եղել աշխատանքով ապահովել շահառուներից որոշներին:
Հաշվի առնելով շահառուների կարողությունները՝ ուսումնասիրվել են ՀՀ տարբեր մարզերի զարգացած և զարգացող ձեռնարկատիրական գործունեության տեսակները: Ընտրվել են այնպիսի տեսակներ, որոնք հնարավոր է առավելագույնս հարմարեցնել սոցիալական կացարանների գտնվելու տարածաշրջաններին:

	3.
	Տվյալ բնագավառում իրականացվող քաղաքականությունը

	
	ՀՀ կառավարության 2012թ. օգոստոսի 2-ի N1009-Ն որոշմամբ սահմանվել են «Հանգրվան» ՊՈԱԿ-ի (այսուհետ` ՊՈԱԿ) գործունեության առարկան, նպատակները և գործառույթները: 
ՀՀ կառավարության 2015թ. սեպտեմբերի 10-ի N 1069-Ն որոշման շրջանակներում,  ՊՈԱԿ-ն իրականացնում է որոշակի գործառույթներ, որով սահմանվել է նաև բնակ.տարածության կարիք ունեցող սոցիալապես անապահով ընտանիքներին տրամադրել սոցիալական ծառայությունների փաթեթ:

	4.
	Կարգավորման նպատակը և բնույթը

	
	Սոցիալական տան կացարաններում բնակվող անձանց սոցիալական խնդիրների (զբաղվածության ապահովում) լուծում:

	5.
	Նախագծի մշակման գործընթացում ներգրավված ինստիտուտները և անձինք

	
	Նախագծի մշակման աշխատանքներում մասնակցել են ՀՀ աշխատանքի և սոցիալական հարցերի նախարարության աշխատակազմի սոցիալական աջակցության վարչությունը





ՏԵՂԵԿԱՆՔ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ՕԳՈՍՏՈՍԻ 2-Ի N1009-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶՄԱՆ ԲԱՑԱԿԱՅՈՒԹՅԱՆ ՄԱՍԻՆ


Հայաստանի Հանրապետության կառավարության «Հայաստանի Հանրապետության կառավարության 2012 թվականի օգոստոսի 2-ի N1009-Ն որոշման մեջ լրացումներ և փոփոխություն կատարելու մասին» որոշման նախագծի ընդունման դեպքում պետական բյուջեի ծախսերում և եկամուտներում ավելացում կամ նվազեցում չի ակնկալվում:

 
ՏԵՂԵԿԱՆՔ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ՕԳՈՍՏՈՍԻ 2-Ի N1009-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄ ԲԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ՓՈՓՈԽՈՒԹՅՈՒՆՆԵՐԻ ԿԱՏԱՐՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
-------------------------------------------------------------------------------------------------------------- 
 

Հայաստանի Հանրապետության կառավարության «Հայաստանի Հանրապետության կառավարության 2012 թվականի օգոստոսի 2-ի N1009-Ն որոշման մեջ լրացումներ և փոփոխություն կատարելու մասին» որոշման նախագծի ընդունման առնչությամբ այլ իրավական ակտերի ընդունման կամ փոփոխությունների կատարման անհրաժեշտություն չկա: 
















ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ՕԳՈՍՏՈՍԻ 2-Ի N1009-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
	Առաջարկության հեղինակը
	Առարկության, առաջարկության
բովանդակությունը
	Եզրակացություն
	Կատարված փոփոխությունները

	ՀՀ արդարադատության նախարարություն 10.11.2015թ. N    02/14/13858-15
	Նախագիծը  չի  համապատասխանում ավելի բարձր իրավաբանական ուժ ունեցող իրավական այլ ակտերի դրույթներին: Այսպես՝ նախագծով նախատեսվող  լրացմամբ ձեռնարկատիրական գործունեություն իրականացնելու իրավունք է տրվում «Հանգրվան» պետական ոչ առևտրային կազմակերպությանը, մասնավորապես՝ սահմանվում է, որ վերջինս կարող է զբաղվել ձեռնարկատիրական գործունեության հետևյալ տեսակներով՝ պարենային մթերքների արտադրություն և վաճառք, ագարակային տնտեսություն /անասնապահություն, խոզաբուծություն, թռչնաբուծություն և այլն/ և դրանից ստացված  մթերքների վաճառք: Այս կապակցությամբ անհրաժեշտ է նկատի ունենալ ՀՀ քաղաքացիական օրենսգրքի 2-րդ հոդվածի դրույթները, համաձայն որոնց ձեռնարկատիրական գործունեության հիմնական նպատակը գույք օտարելուց, ապրանքներ վաճառելուց, աշխատանքներ կատարելուց կամ ծառայություններ մատուցելուց շահույթ ստանալն է, իսկ «Հանգրվանը» պետական ոչ առևտրային կազմակերպություն է և համաձայն «Պետական ոչ առևտրային կազմակերպությունների մասին» Հայաստանի Հանրապետության օրենքի 3-րդ հոդվածի պետական ոչ առևտրային կազմակերպությունը շահույթ ստանալու նպատակ չհետապնդող կազմակերպություն է, որը ստեղծվում է միայն մշակույթի, առողջապահության, սոցիալական, սպորտի, կրթության, գիտության, բնապահպանական և ոչ առտրային այլ բնագավառներում գործունեություն իրականացնելու նպատակով, իսկ վերջինիս կողմից ձեռնարկատիրական գործունեության իրականացում կարող է նախատեսվել միայն այն դեպքում, երբ դա ծառայում է այն նպատակների իրականացմանը, որոնց համար վերջինս ստեղծվել է և համապատասխանում է այդ նպատակներին՝ համաձայն ՀՀ քաղաքացիական օրենսգրքի 51-րդ հոդվածի պահանջների: Այդ առումով անհրաժեշտ է նկատի ունենալ Հայաստանի Հանրապետության կառավարության 2012 թվականի օգոստոսի  2-ի թիվ 1009-Ն որոշման 2-րդ կետի 2-րդ ենթակետի ա, բ, գ և դ պարբերություններով  նախատեսված  «Հանգրվան» պետական ոչ առևտրային կազմակերպության գործունեության հիմնական նպատակները: 
          Ելնելով վերոնշյալից և հաշվի առնելով հատկապես այն նպատակները, որոնց համար ստեղծվել է «Հանգրվան» պետական ոչ առևտրային կազմակերպությունը, գտնում ենք, որ ներկայացված նախագիծը չի համապատասխանում հիշյալ իրավական ակտերի պահանջներին:
	Ընդունվել է:
	Նախագիծը խմբագրվել է:

	ՀՀ տարածքային կառավարման և արտակարգ իրավիճակների նախարարություն 16.06.2015թ. N    1/06.3/8021-15
	առաջարկություններ  չունի
	Ընդունվել է ի գիտություն:
	

	ՀՀ ֆինանսների նախարարություն 19.06.2015թ. N    01/83-1/15941-15
	Համաձայն ՀՀ կառավարության2012 թվականի օգոստոսի 2-ի N 1009-Ն որոշման 2-րդ կետի 1-ին ենթակետի «Հանգրվան» ՊՈԱԿ-ի գործունեության հիմնական առարկան Հայաստանի Հանրապետությունում սոցիալական բնակարանային ֆոնդի պահպանման ու շահագործման ապահովումն է, ինչպես նաև մասնակցությունը սոցիալական աջակցության ծրագրերով բնաիրային, վերականգնողական, տեխնիկական միջոցների և այլ օժանդակ սարքերի բաշխման աշխատանքների կազմակերպումը, իսկ նույն կետի 2-րդ ենթակետի համաձայն նշված ՊՈԱԿ-ի գործունեության հիմնական նպատակներն են`
ա. սոցիալական աջակցության ծրագրերով նախատեսված բնաիրային, վերականգնողական, տեխնիկական միջոցների և այլ օժանդակ սարքերի բաշխման ծառայությունների մատչելիության ապահովումը,
բ. սոցիալական տան կացարաններում բնակվելու իրավունք ունեցող անձանց (այսուհետ` բնակիչ)` ՀՀ օրենսդրությամբ սահմանված կարգով կացարանի և այլ սոցիալական ծառայությունների տրամադրման կազմակերպումը,
գ. բնակիչների իրավունքների և օրինական շահերի պաշտպանության, նրանց սոցիալական խնդիրների լուծման, աջակցության կազմակերպումը,
դ. ՊՈԱԿ-ին որպես սոցիալական բնակարանային ֆոնդ` անհատույց օգտագործման իրավունքով ամրացված շենքերի, շինությունների սպասարկումը:
Մինչդեռ Նախագծով առաջարկվում է «Հանգրվան» ՊՈԱԿ-ին թույլատրել զբաղվել ձեռնարկատիրական գործունեության ստորև թվարկված տեսակներով՝
ա. պարենային մթերքների արտադրություն և վաճառք,
բ. ագարակային տնտեսություն (անասնապահություն, խոզաբուծություն թռչնաբուծություն և այլն) և դրանից ստացված մթերքների վաճառք:
Այդ կապակցությամբ հարկ է նշել, որ  համաձայն ՀՀ քաղաքացիական օրենսգրքի 51-րդ հոդվածի 4-րդ մասի` ոչ առևտրային կազմակերպությունները կարող են ձեռնարկատիրական գործունեություն իրականացնել միայն այն դեպքերում, երբ դա ծառայում է այն նպատակների իրականացմանը, որոնց համար նրանք ստեղծվել են, և համապատասխանում են այդ նպատակներին:
Նկատի ունենալով, որ Նախագծի ընդունումը չի բխում «Հանգրվան» ՊՈԱԿ-ի գործունեության նպատակներից, գտնում ենք, որ Նախագծի ընդունումը նպատակահարմար չէ:
	Ընդունվել է:
	Նախագիծը խմբագրվել է:



